
Sigida 4 
Banabagatɔ furakɛcogo 
Bana caman bɛ yen minnu man jugu, banabagatɔ bɛ nɔgɔya a yɛrɛ ma hali ni a ma fura ta. 
Nka, a kɛra bana sugu o sugu ye, hali min man jugu, o bɛ farikolo fanga dɔgɔya. Walasa 
banabagatɔ ka kɛnɛya joona, a ka kan ka nin waleya ninnu matarafa. 

1 Banabagatɔ ka daamu 
Banabagatɔ ka kan ka a lafiɲɛ yɔrɔ 
lafiyalen na, yelen ni fiɲɛ bɛ yɔrɔ min na 
kɔsɛbɛ. A ka kan ka tanga funteniba ni 
nɛnɛba ma. Ni nɛnɛ bɛ walima ni nɛnɛ bɛ 
banabagatɔ la, aw bɛ dara walima birifini 
dɔ biri a la. Ni funteni bɛ walima ni 
farigan bɛ banabagatɔ la, aw bɛ fini bɔ a 
la. 

 

2 Jimafɛnw 

 

A kɛra bana sugu o sugu ye, sanko ni farigan don, 
banabagatɔ ka kan ka jimafɛn caman min: ji, dute, furaji, 
jiridennɔɔnɔ, minfɛn sumalenw. 

3 Saniya 
A ka fisa banabagatɔ saniyalen ka to. A 
yɛrɛ farikolo ni a ka finiw ka kan ka ko 
don o don. A ka dara ni a ka birifiniw 
fana ka kan ka saniya. Ni bana ka jugu, 
banabagatɔ dun tɛ se ka a yɛrɛ lawuli, 
aw ka kan ka a fari jɔsi ni fu ɲiginnen 
walima fini dɔ sulen ye ji wɔlɔkɔlen na. 

 

Aw ka kan ka banabaato ko don bɛɛ. 

 

ji wɔlɔkɔlen 

4 Dumuni nafama dunni 

 

Ni banabagatɔ bɛ a fɛ ka dumuni kɛ, aw ye 
dumuni di a ma. Dumuni kɛrɛnkɛrɛnnen tɛ 
bana caman kama, banabagatɔ ka kan ka 
jimafɛnw, dumuni nafama sanumanw dun, 
i n’a fɔ sogo, jɛgɛ, fɛɛnɛ, shɛ nakɔfɛnw ni 
jiridenw (aw ye sigida 10 lajɛ). 

 

Ni banabagatɔ fanga ka dɔgɔn kojugu, dumuni ninnu ka kan ka kɛ naji ye ka di a ma ani 
jiridennɔɔnɔw. An bɛna kuma bana minnu kan, ni olu bɛ mɔgɔ minnu na, o tigiw mako bɛ 
dumuni kɛrɛnkɛrɛnnen na. O dumuniw suguya bɛna ɲɛfɔ sɛbɛn ɲɛ nataw la. 

Farikolojidɛsɛ ......................................... 229 
Kɔnɔbɔli ni tɔgɔtɔgɔni ............................. 231 
Fɔɔnɔ ...................................................... 238 
Furudimiw ni nsɔnkunaw ....................... 194 
Bɛlɛni walima kɔnɔdimi .......................... 129 
Sukarodunbana .......................................   94 
Sɔnnabanaw ........................................... 436 
Sayi ........................................................ 251 
Kɔmɔkililabanaw .................................... 466 

5 Furakɛli kɛrɛnkɛrɛnnenw ka a ɲɛsin banabagatɔ gɛlɛn 
ma 

5.1 Jimafɛnw 

Banabagatɔ ka jimafɛnw minni nafa ka 
bon kɔsɛbɛ. Ni a tɛ jimafɛn caman min, 
aw ye to ka dɔ di a ma waati bɛɛ. Ni a 
minni ka gɛlɛn a ma, aw bɛ dɔɔni dɔɔni 
di a ma miniti 5 o miniti 5 walima miniti 
10 o miniti 10. 

Aw ye banabagatɔ ka jimafɛn minta suman tile kɔnɔ. Baliku ka kan ka ji litiri 2 ni kɔ min 
tile kɔnɔ. A ka kan ka mililitiri 250 ɲɛgɛnɛ kɛ siɲɛ 3 fo ka se siɲɛ 4 ma tile kɔnɔ. Ni a tɛ ji 
caman min, a tɛ ɲɛgɛnɛ caman kɛ walima ni jidɛsɛ taamasiɲɛ wɛrɛw bɛ a la, a wajibiyalen 
don a ka ji caman min. A ka kan ka jimafɛn nafama kɔkɔmaw min. Aw bɛ se ka minfɛn di a 
ma, min bɛ farikolo nafa. Ni a tɛ se ka ji min, aw ye dɔgɔtɔrɔ ɲini min bɛ sɔrɔmuji kɛ a la. 
Ni banabagatɔ bɛ se ka ji min dɔɔni dɔɔni, nafa tɛ sɔrɔmuji kɛli la tuguni. 

5.2 Dumuniw 

Ni banabagatɔ tɛ se ka dumuni girinmanw dun, aw ye najiw, nɔnɔ, jiridennɔɔnɔw ani 
jimafɛn nafama wɛrɛw di a ma (sigida min bɛ kuma balo kan, aw ye o lajɛ). 

Seri ni malojiw ka ɲi, nka a ni dumuni nafama wɛrɛw ka kan ka di a ma ɲɔgɔn fɛ. Aw bɛ se 
ka shɛfan, shɛ, jɛgɛ walima sogoshilen najiw tobi ka di a ma. Ni banabagatɔ tɛ dumuni 
caman dun, o la, a ka kan ka dumuni dɔɔni dɔɔni dun siɲɛ caman tile kɔnɔ. 

5.3 Saniya  

Saniya nafa ka bon kɔsɛbɛ banabagatɔ ma. A ka kan ka ko ji wɔlɔkɔlen na don o don. 

A ka daraw ka kan ka falen don o don ni u nɔgɔra. Ni bana yɛlɛmata don, aw ye aw yɛrɛ 
kɔlɔsi banabagatɔ ka finiw, a ka daraw ni a ka sɛrɛbɛtiw la, sango ni u ɲiginnen don walima 
ni joli bɛ u la.Walasa ka u banakisɛw ni mikɔrɔbuw faga aw ka kan ka u ko jikalan ni safinɛ 
walima jawɛliji la. 

5.4 Banabagatɔ yɛlɛmacogo dilan kan 

Fanga tɛ banabagatɔ min na, ni a tɛ se ka a yɛlɛma a yɛrɛ ye aw ye a dɛmɛ siɲɛ caman tile 
kɔnɔ a ka a yɛlɛma. O cogo de la an bɛ se ka a farikolo tanga jolisu ma. Walasa ka 
kunnafoni sɔrɔ jolisu kɛlɛcogo ni a furakɛcogo kan, (aw ye sɛbɛn ɲɛ 312 lajɛ). 

Den min mɛnna bana na, o ka kan ka da a ba sen kan. A yɛlɛma yɛlɛmani bɛ se ka a tanga 
kɛrɛdimi ma o ye bana ye min ka teli ka banabagatɔ degunnenw sɔrɔ, minnu dalen bɛ mɛn 
dilan kan. Ni farigan bɛ banabagatɔ la, a bɛ sɔgɔsɔgɔ, ani ni a ninakili ka teli, o bɛ se ka kɛ 
kɛrɛdimi ye (aw ye sɛbɛn ɲɛ 171 lajɛ). 

5.5 Aw ye jateminɛ kɛ ni yɛlɛma bɛ ka don bana na  

An ka kan ka jateminɛ kɛ ni bana bɛ ka juguya walima ni a bɛ ka nɔgɔya. Aw ye aw hakili 
to nin fɛn ninnu na siɲɛ naani tile kɔnɔ: 

Farikolo funteni hakɛ Dusukun tantanni hakɛ miniti 

kelen kɔnɔ 

Ninakili hakɛ miniti kelen kɔnɔ 

Aw ye aw hakili to a ka ji minta, ɲɛgɛnɛ kɛta ani 
banakɔtaa hakɛ la tile kɔnɔ. Aw ye banabagatɔ ka 
kunnafoniw bɛɛ sɛbɛn ka lase dɔgɔtɔrɔ ma.  

Banabagatɔ kɔrɔsigibaga ka kan ka jateminɛ kɛ 
bana juguw taamasiɲɛw na. Bana jugu ninnu 
tamasiɲɛw bɛ sɔrɔ sɛbɛn ɲɛ nata la. Ni banabagatɔ 
ka bana bɛ nin taamasiɲɛw dɔ jira, aw ye dɛmɛ 
ɲini dɔgɔtɔrɔ fɛ teliya la. 

 

6  Bana jugu taamasiɲɛw 

Ni nin taamasiɲɛ dɔ walima a caman bɛ banabagatɔ min na, o 
bɛ a jira ko bana ka jugu so kɔnɔ furakɛli ma dɔgɔtɔrɔ ka dɛmɛ 
kɔ. A ni bɛ se ka to a da fɛ. Aw ye taa ni a ye dɔgɔtɔrɔso la 
joona. 

Sani dɔgɔtɔrɔ ka na, aw ye waleya ninnu kɛ minnu ɲɛfɔlen don 
sɛbɛn ɲɛ kofɔlenw kɔnɔ. 

1. Basibɔn juguman ka bɔ farikolo fan dɔ la...........................................................  131 

2. Ni banabagatɔ sɔgɔsɔgɔra, joli bɛ bɔ ..................................................................  179 

3. Sɔnniw walima dawolow mana kɛ bulama ye (ni o tun tɛ kɛ ka kɔrɔ)  ..............  304 

4. Ninakili degun banbali hali ni a tigi ye a sɛgɛnnafiɲɛ bɔ ...................................  123, 437 

5. Ni banabagatɔ lakunu man di ............................................................................  122, 127 

6. Fanga dɔgɔya kojugu fɛ, banabagatɔ bɛ ɲɛnami ni a wulila ka a jɔ ....................  121, 433 

7. Ka lɛri tan ni fila kɛ walima ka tɛmɛ o kan ka sɔrɔ a ma sugunɛkɛ sɔrɔ .............  339 

8. Ka tile kelen ni kɔ kɛ ka sɔrɔ a ma ji min walima ka dumuni kɛ ........................  274 

9. Ni baliku ka fɔɔnɔ walima kɔnɔboli tɛmɛna tile kelen kan, ni denmisɛnni ta 
tɛmɛna lɛri caman kan, walima ni farikolo jidɛsɛ bɛ a senkɔrɔ ...........................  231 

10. Ni banakɔtaa finnen don i n’a fɔ gudɔrɔn wa fana joli bɛ a la ............................  195 

11. Kɔnɔdimi gɛlɛn, kɛrɛnkɛrɛnnenya la ni mɔgɔ tɛ banakɔtaa sɔrɔ, walima ni 
mɔgɔ ye kɔnɔbara dogidogi, a bɛ a sɔrɔ a ka gɛlɛn .............................................  130 

12. Dimi gɛlɛn kuntaala jan min bɛ tɛmɛ tile saba kan .............................................  130 

13. Ni kan jalen don ani ka kɔ kuru, da galakaw bɛ ja walima ni u tɛ ja .................  182, 185 

14. Ni farigantɔ bɛ kirin ka caya walima ni bana jugu dɔ bɛ a la .............................  76, 185 

15. Farigan jugumanba (ka tɛmɛ degere 39 kan) fura ma se ka min nɔgɔya 
walima farigan min kuntaala bɛ tile 4 walima 5 bɔ ...........................................  278 

16. Jali kuntaala jan tuma caman ani fana dagalakaw bɛ ja ....................................  274 

17. Joli bɔli sɔgɔsɔgɔ senfɛ .......................................................................................  270 

18. Ni banabagatɔ fanga bɛ dɔgɔya ka taa a fɛ kabini tuma jan ...............................  270 

19. Ni Joli bɛ bɔ sugunɛ na ......................................................................................  220, 337 

20. Joli min bɛ bonya ka taa a fɛ ani min tɛ ban hali ni a furakɛra ..........................  284 

21. Kuru, a mana kɛ farikolo fan o fan, ni a bɛ bonya ka taa a fɛ .............................  392 

22. Tansiyɔn yɛlɛli kojugu (ka se 22/120 ma walima ka caya ni o ye)  ...................  327 

23. Kɔnɔmaya senfɛ gɛlɛyaw, jiginni senfɛ gɛlɛyaw walima jiginni kɔfɛ gɛlɛyaw, 
ka fara fɛn dɔw kan i n’a fɔ:  

Jolibɔn kɔnɔmaya waati ................................................................................  381 

Tansiyɔn yɛlɛli kojugu (ka a se 160/110 ma walima ka caya ni o ye)  ..........  249 

Bana ni farigan faralen ɲɔgɔn kan jibatɔ la ....................................................  386 

Kɔnɔtiɲɛ.........................................................................................................  386 

 

7 Dɛmɛ bɛ ɲini dɔgɔtɔrɔ fɛ cogodi ani waati jumɛn 

Kabini aw bɛ bana jugu dɔ 
taamasiɲɛ fɔlɔ ye, aw ye dɔgɔtɔrɔ 
dɔ ka dɛmɛ ɲini, aw kana a to bana 
ka juguya fo banabagatɔ ka dɛsɛ ka 
taama ka taa dɔgɔtɔrɔ fɛ yen 
walima dɔgɔtɔrɔso la. 

Lahala dɔw bɛ yen, minnu bɛ a to 
banabagatɔ ka sigi ka dɔgɔtɔrɔ 
makɔnɔ i n’a fɔ: ni a joginnen don 
ani a tɛ se ka bɔ a nɔn na. Nka 
lahala dɔw la, a ka kan ka lataa 
dɔgɔtɔrɔso la joona i n’a fɔ bɛlɛni 
walima kɔnɔdimi, mɔgɔ man kan 
ka sigi ka dɔgɔtɔrɔ makɔnɔ ni nin bana kofɔlen ninnu ye. 

Ni aw bɛ mɔgɔ ta barankari la walima wotoro la, aw ye aw jija cogo bɛɛ la a tigi dacogo ka 
ɲɛ, walasa a kana bin. Ni a tigi yɔrɔ dɔw kolow karilen don, aw bɛ olu siri ni walani ye ka u 
sigi yɔrɔ kelen sani aw ka taa ni a ye dɔgɔtɔrɔso la (furakɛliyɔrɔ la). Ni o ye a sɔrɔ tile ka 
farin, aw bɛ birifini dɔ siri barankari walima wotoro sanfɛ walasa banabagatɔ ka suma ni 
fiɲɛ sɔrɔ. 

8 Kunnafoni lasecogo dɔgɔtɔrɔ ma (kɛnɛyabaarakɛla) 

Sani dɔgɔtɔrɔ ka fura sɛbɛn, a ka kan ka banabagatɔ lajɛ fɔlɔ. Ni aw bɛ se, aw ye banabagatɔ 
lase dɔgɔtɔrɔ ma , nka ni aw tɛ se ka o kɛ, aw bɛ dɔgɔtɔrɔ wele ka na, ni o fana tɛ se ka kɛ, 
aw bɛ mɔgɔ ci dɔgɔtɔrɔ ma min bɛ se ka banabagatɔ in ka bana ɲɛfɔ ka ɲɛ. Aw kana 
denmisɛnni walima naloma bila abada ka taa nin ci suguya ninnu ɲɛnabɔli la. 

Sani aw ka mɔgɔ ci dɔgɔtɔrɔ ma walima ka a bila ka taa ladilikanw ni fura ɲini, aw ye 
banabagatɔ lajɛ (sɛgɛsɛgɛ) ka ɲɛ ka bana in cogoya bɛɛ dɔn ani banabagatɔ in yɛrɛ ka lahala 
(aw ye sigida 2 lajɛ). 

Sɛbɛn ɲɛ nata kɔnɔ, sɛbɛn dɔ labɛncogo bɛ yen min bɛ aw dɛmɛ ka banabagatɔ ka bana 
kunnafoniw sɛbɛn. O sɛbɛn misali wɛrɛw bɛ aw ka bila la nin gafe in laban na. Aw bɛ se ka 
o sɛbɛn dɔ tigɛ ani ka a lafa ka ɲɛ ni banabagatɔ ka bana kunnafoni bɛɛ kelen kelen ye. 

 

 

Ni aw bɛ mɔgɔ bila ka taa dɔgɔtɔrɔ dɛmɛ ɲini, aw ye aw gɛlɛya waati bɛɛ ka 
banabagatɔ ka kunnafonisɛbɛn dɔ di a tigi ma ka taa. 

9 Banabagatɔ ka kunnafonisɛbɛn  

Ni aw bɛ taa dɛmɛ ɲini dɔgɔtɔrɔ fɛ, ka da a kan a ka gɛlɛn ka taa ni banabagatɔ ye 
dɔgɔtɔrɔso la, aw ye kunnafonisɛbɛn in labɛn ka taa a di dɔgɔtɔrɔ ma. 

Banabagatɔ tɔgɔ ________________________________________________________________ A si hakɛ __________________________ 

Cɛ/muso _____________ A ka dugu tɔgɔ:________________________________________________________________________________ 

A ka sigida kɛnɛyabaarakɛla tɔgɔ _____________________________________________________________________________________ 

Bana jumɛn bɛ a la? ___________________________________________________________________________________________________ 

________________________________________________________________________________________________________________________ 

________________________________________________________________________________________________________________________ 

O bana daminɛna waati jumɛn? _______________________________________________________________________________________ 

A daminɛna cogodi? __________________________________________________________________________________________________ 

Farigan bɛ a senkɔrɔ wa? ____________ A fari kalaya bɛ degere joli la?_______________ ° 

O bɛ waati joli bɔ? ____________________________________________________________________________________________________ 

Dimi bɛ a la wa?__________ a fan jumɛn? _______________dimi suguya jumɛn? __________________________________________ 

Aw ye kuma farikolo fanw kan an bɛna minnu tɔgɔ fɔ,ka a lajɛ ni bana tɛ u la: 

Golo _____________________________________________ Tulow_______________________________________________________________ 

Ɲɛw______________________________________________ Da ni kankɔnɔna____________________________________________________ 

Dogoyɔrɔw____________________________________________________________________________________________________________ 

Sugunɛ: A ka ca walima a ka dɔgɔ?____________ A ɲɛ bɛ cogodi?____________ Sugunɛ kɛli ka gɛlɛn wa?_______________ 

Aw ye taamasiɲɛw di _______________________a bɛ sugunɛ kɛ siɲɛ joli tile kɔnɔ?:________________________________________ 

Banakɔtaa: a ɲɛ bɛ cogodi?________ Joli walima yiriyiri bɛ kɛ a la wa?_____________________ Kɔnɔboli?_________________ 

A bɛ taa ɲɛgɛn na siɲɛ joli tile kɔnɔ?______________________ Kaliya?_________________________ Farijitanya?_______________ 

A dimi ka nɔgɔ walima a ka jugu wa?_____________ Tumuw bɛ a la wa?____________ Tumu suguya jumɛn?_____________ 

Ninakili: Ninakiliko hakɛ miniti kɔnɔ: ____________________ 

A bɛ ninakili kɔsɛbɛ wa, a bɛ dan sira la wa walima a bɛ ninakili ka ɲɛ wa? ___________________________________________ 

Gɛlɛya yɛrɛ bɛ ninakili la wa? (Aw ye o taamasiɲɛw sɛbɛn):_____________________________ ______________________________ 

Sɔgɔsɔgɔ (Aw ye a cogoya ɲɛfɔ):______________________________________________________________________________________ 

Sɔgɔsɔgɔkan bɛ kɛ i n’a fɔ filefiyɛkan wa? ____________Yiriyara bɛ a la wa? ____________Joli bɛ a la wa?_________________ 

A bɛ fɔɔnɔ wa?________________________________________________________________________________________________________ 

Bana minnu taamasiɲɛ fɔra sanfɛ olu kɔfɛ bana wɛrɛ taamasiɲɛw bɛ yen wa? Kɛrɛnkɛrɛnnenya la bana gɛlɛnw 

taamasiɲɛw minnu kofɔlen don sɛbɛn ɲɛ kunfɔlɔw la ________ Jumɛnw? (Aw ye u ɲɛfɔ kelen kelen):__________________ 

________________________________________________________________________________________________________________________ 

Taamasiɲɛ wɛrɛw 

A delila ka fura dɔ ta ni o ye fari ŋɛɲɛ walima gɛlɛya wɛrɛ lase a ma wa?____________________________________________ 

Jumɛnw?_____________________________________________________________________________________________________________ 

Banabagatɔ bɛ cogodi? 

 Bana man jugu kɔsɛbɛ  A ka jugu  A ka jugu kɔsɛbɛ 

